
Bikoteen loturak 

Konpromisoa, intimitatea eta sinergia ezinbestekoak dira bikote-sistema garatu ahal izateko 

AGURTZANE ORMATZA IMATZ 

Bikote harremana lotura harremana da, eta bizikidetzarekin eta afektibitatearekin du zerikusia. Alde horretatik bikotea oso espazio pribilegiatua da, norberak ezartzen baititu lotura horiek. Dena den, hori hala izateak ez du batere errazten lotura horien egituraketa. Oraingo honetan bikotearen egituraketarako oso garrantzitsuak diren hiru loturaz ariko naiz: konpromisoa, intimitatea eta sinergia. Kontsultan maiz agertzen dira horiei lotutako arazoak. 

Konpromisoa: Bikotearen bermearen lotura da, bestearekiko baldintzarik gabeko apustua. Ezinbesteko premisa dugu harremana sustatzeko eta mantentzeko. Apustu hori ez da mugiezina, bikoteak iraun ahala garatzen eta aldatzen da. Bikotearen garapenaren eta esperientziaren fruitu bezala ikusi behar dugu. Ikerketa eta esperientzia zientifikoek agerian utzi dute norberaren konpromisoaren gaitasuna oso lotuta dagoela gure bizitzaren lehenengo urteetan garatutako lotura afektiboekin. Beraz, bikotearen eta norberaren garapena ezinbesteko aldagaiak izango dira hori hobeto ulertzeko. 

Jende ugarik mehatxu bezala bizi du konpromisoa. Askatasun ezarekin eta kanpoko ohitura nahiz legeekin lotzen dute. Sentipen hori gehiago ematen da gizonengan emakumeongan baino. Konpromisoa horrela ulertzen baldin badugu, oso zaila izango da garatzea eta denboran irautea. Beraz, ezin daiteke kanpotik ezarri. Barneko garapenetik etorriko da. Esperientziaren poderioz, bikote barneko arauek eta desioek egituratuko dute konpromisoa bera. 

Intimitatea: Bakoitzaren ezkutuko lekua da, eta sakon eta konfiantzarik gabe sartzen gara bertara. Bi pertsonaren arteko sormena eta erotika lantzeko eremu pribilegiatua izan beharko luke, bertan gauzatzen baita bion topaketaren espresio sakonena. Afektuak gorpuzteak intimitatea sustatzen eta bultzatzen laguntzen du. Hori guztia ezinbestekoa da gizakiontzat, eta bakoitzak ahal duen moduan bideratzen du. 

Intimitateak ere beldur asko sortzen ditu edonorengan. Askotan desio dugun txokoa da, baina bestetan beldurtu egiten gaitu. Izan ere, leku horretan kanpotik zein barrutik biluzten gara. Garen moduan azaltzen gara, eta agerian uzten ditugu gure sentimenduak. Hori dela eta, batzuetan bikotekide bakoitzak bere mugak jartzen ditu bestearen aurrean. Norberaren intimitatearen espazioa babestu nahi da horrekin. 

Bakoitzaren biografiak eta bizitzen ari den momentuak baldintzatuko dute zelan bideratzen den intimitatea. Argi dago intimitatearen alorrean bakoitzaren botereak leku handiagoa badauka oso dinamika arriskutsuak sor daitezkeela bikotearen egitura garatzerako. 

Sinergia: Grekotik datorren hitza da, eta lankidetza esan nahi du. Bikote sistemaren funtzionamendua hobeto ulertzeko sexologook kimikatik eta farmakologiatik hartu izan dugun hitza da. Alor horietan bi elementu elkarrekin nahastuz gero, ematen den prozesu kimiko edo fisikoa handiagoa eta aberasgarriagoa da elementu bakoitzak bere aldetik egiten duen lanak gehitzen bazaio. Beraz, bi batzen direnean ez dira bi, bi baino gehiago baizik! 

Horixe da, hain zuzen, bikote sistemaren ezaugarri nagusietakoa. Izan ere, sistema horretan handitu eta gehitu egiten dira bakoitzaren ahalmenak. Sinergia hori modu desberdinetan gauzatzen da: norberaren estimua handitzea, lan egiteko gaitasunean sakontzea, ekonomiaren garapena, amatasun edota aitatasun esperientzian errazago murgiltzea, sormena areagotzea... 

Garrantzitsua izaten da bikotekideak horrelako espazioei lekua ematea, baina are gehiago bakoitza konturatzea norberaren eta bikote sistemaren gaitasunaz. Sinergia lantzea ezinbestekoa da bikoteak modu gozagarri batean irauteko. Horretarako nahitaezkoa da bien elkarlana. Alabaina, bikote sistema apurtu denean konturatzen dira asko horretaz. 

Egia da, bestalde, batzuetan bikotea sinergiaren kontrako espazio bat bihur daitekeela. Hau da, sisteman horretan bi baino gutxiago egon daitezkeela. Kasu horretan zuhur ibili behar dugu. 

Sisteman horretan noiztik eta nola gauden jakitea komeni da, irtenbideak topatu ahal izateko. Irtenbide horiek sistemaren barruan zein kanpoan eman daitezke. 

